
Przeczëtôj tekst i wëkònôj zadania 1.–6. Òdpòwiescë dôwôj blós pò kaszëbskù. 
 

Ana Gliszczińskô 
Prze arbace (òkã szkólny) 
 

Jón Natrzecy, tim razã wespół z Kazmierzã Rolbiecczim, jidze zôs kąsk dali. I mòże rzec, 
że znôwù mdze „cos do pòczëtaniégò” i „cos do òbezdrzeniô”. Przë arbace, bò wejle prawie 40 
strón kòmiksu sygnie, cobë blós jednã taskã dopic.  

Ò nã arbatã prawie w tim wszëtczim jidze i taczi je téż titel nônowszégò kaszëbsczégò 
fòtokòmiksu. Trzeba nadczidnąc – pierszégò na Kaszëbach. Ùtwórcą scenarnika je Jón 
Natrzecy – bëlno znóny ju z pôrã ùdónëch ksążkòwëch pòdjimiznów, w chtërnëch miôł starã 
weńc z kaszëbizną na kąsk jinszé jak donëchczas lëteracczé stegnë. Bëła ju kònwencjô science 
fiction w dokazu Nalazłé w Bëtowie (2008), kriminalnégò romana w Kòmùdze (2011) czë ùczba 
historie w kòmiksu Szczeniã Swiãców (2010), w chtërnym Natrzecy béł aùtorã tekstu.  

Arbata parłãczi w se kąsk fantasy i kriminalną kònwencjã, a wszëtkò to je zamkłé w fòrmie 
fòtokòmiksu. I tu je widzec prawie to nowé, czegò w naji lëteraturze jesz nie bëło. Òdjimniãca 
– kąsk techniczno òdjawernioné, kąsk przerisowóné – akùratno wespółrobią z tekstã, chòcle 
pisónégò słowa nie je wiele. Òbrazë są tuwò nôwôżniészé i twòrzą przédny strzódk kòmùnikacji 
z czëtińcã, przekazëją całą dramaturgiã dzejaniô. Ùdba wëzwëskaniô fòtografie sprawiła téż, 
że bòhaterowie nie są sztëczny, daleczi i cëzy. Nawetka mòże sã niejednémù zdawac, że tëch 
lëdzy ju gdzes mô widzóné... Czë przez to całô fabùła nie je barżi wiarëwôrtnô? Aùtorowi 
òdjimków a téż graficznégò zrëchtowaniô – dosc dobrze znónémù fòtografòwi Kazmierzowi 
Rolbiecczémù – ùdało sã tak zestawic òbrôzczi i jiné graficzné elementë, że pòwsta klarownô 
i logicznô òbrazowò-tekstowô całosc.  

Akcjô rozwijô sã baro chùtkò i wcygô czëtińca do nédżi ju zapëzglónégò w rozmajité 
docygania. Wôrt jesz nadczidnąc, że ùsôdzca scenarnika rozmiôł w nã kriminalną dzysdniową 
historëjã wpisac mòtiwë znóné z kaszëbsczi lëteraturë i lëdowi kùlturë. Tak wej Dark mdze téż 
biôtkòwôł sã z ùkôzkama i pòtkô na swòji stegnie królewiónkã. Jaczé je rozpëzglenié 
wëzgódczi? Chto zabijô na bëtowsczi zemi?  

Arbata je na gwës wôrtnô przeczëtaniô i òbezdrzeniô. To cos na grańcë midzë filmã 
a ksążką. Letczé i przëjemné. Òkróm tegò jãzëk bòhatérów nie je wëmëszlną, cëzo brzëmiącą, 
słowarzową kaszëbizną, le taką domôcą, codniową. [...]  

Jón Natrzecy i Kazmiérz Rolbiecczi wëchôdają procëm najim pòtrzébnotóm. Ùdba baro 
dobrô. Leno... to szmakô za wicy. Chcemë bëc dobri mëslë, że to zôczątk całi serie kaszëbsczich 
fòtokòmiksów. Tegò aùtoróm i czëtińcóm żëczã. 
 

Na spòdlim: A. Gliszczińskô, Przë arbace (òkã szkólny), „Pomerania”, nr 1, 2013, s. 56–57. 
 
 
Zadanié 1. (0–1) 
Wëbierzë pasowną òdpòwiédz.  

Kòmiks Arbata wôrt je przeczëtac, bò 

A. je zapisóny w sztandarizowóny kaszëbiznie, to dokôz z òbrëmiô wësoczi kùlturë.  

B. parłãczi znanczi rozmajitëch ôrtów kùńsztu, pòsługiwô sã swójno brzmiącą kaszëbizną.  

C. mô w se znanczi jednégò ôrtu kùlturë, je drãdżi w òdbiérze. 

D. wëchôdô z òbrëmiô masowi kùlturë,  je napisóny przë ùżëcym słowarzowi kaszëbiznë.

Zadanié 2. (0–1) 
Jaką fónkcjã pełni pëtanié zawiarté w trzecym akapice? 

.......................................................................................................................................................

....................................................................................................................................................... 

...................................................................................................................................................... 

 
Zadanié 3. (0–1) 
Wëbierzë znanczi gatunkòwé analizowónégò tekstu. Pòdsztrëchnij JO – jeżlë ta znanka 
je w teksce, NIÉ – żlë ji ni ma.    
 

1. Wëstãpòwanié kôrbiónczi midzë bòhaterama. JO NIÉ 

2. Òbtaksowanié jaczégòs dokazu abò zdarzenia. JO NIÉ 

3. Wëstãpòwanié nôùkòwi terminologie. JO NIÉ 

 
 
Zadanié 4. (0–1) 
Do kòżdégò słowa dopiszë antonim. 

daleczi – ....................................................................................................................................... 

cëzy – ........................................................................................................................................... 

 
Zadanié 5. (0–2)  
a) Wëbierzë pasowną òdpòwiédz.  

Zwrot to szmakô za wicy, ùżëti w slédnym akapice, je 

A. zapòżëczenim.  

B. frazeòlogizną.  

C. żargònizmã. 

D. wùlgarizmã. 

b) W kónteksce slédnégò akapitu tekstu przełożë ten zwrot na pòlsczi jãzëk. 

....................................................................................................................................................... 

 
Zadanié 6. (0–1) 
Napiszë, jaczé je nastawienié aùtorczi do dokazu Arbata. 

.......................................................................................................................................................

.......................................................................................................................................................

....................................................................................................................................................... 

Przeczëtôj tekst i wëkònôj zadania 7.–10. Òdpòwiescë dôwôj blós pò kaszëbskù. 
 

Michôł Bùllmann 
Ò przezwach 
 

Môłi Bùllmann – kùli razy jem ju czuł to przezwëskò. Ë chòc jem w naszi familie dëcht 
wërosłi, to we wsë, a ju òsoblëwie westrzód starszich Kaszëbów, wiedno mie tak zwelë. 
Gwësno przez to, że długò béł jem nômłodszim przedstôwcą ti dosc wiôldżi familie. Na 
zôczątkù drãgò mie to bëło zrozmiec, ale nie bëło co sã ò to sztridowac, bò wnetka kòżdi miôł 
jakąs swòjã przezwã. Dzysô ju to rozmiejã i mëszlã, że to je taczi nordowi zwëk. 

Dzysdnia to sã ju zmieniwô, ale jesz nié tak dôwno na wiele kaszëbsczich wsach mieszka 
colemało leno czile familiów. Za to skłôdającëch sã z dosc wiele lëdzy. Mòże jesz to ùzdrzec 
na Hélsczim Półòstrowie. Stôri szpòrt gôdô, że jak brifka w Jastarni zarëknie: „Móm lëst do 
Kònkòla”, to òtëmknie sã co drëdżé òkno. Do tegò chcemë téż pamiãtac, że Kaszëbi ùlubilë so 
niechtërne miona. Mòże tu wskazac taczé, jak: Józef, Tóna, Jón, Staszk, Michôł czë Gùst dlô 
chłopów, a dlô białk midzë jinyma: Łucjô, Agnes czë Éwa. Tej mëszlã, że jak taczi brifka za 
drëdżim razã – naùczony na swòji felë – krziknie: „Móm lëst dlô Józefa Kònkòla”, to mòże nie 
òtemknie sã co drëdżé òkno, ale co trzecé abò co czwiôrté (gwësno jinaczi bëłobë, czejbë 
zarëknął „Kònkòl, móm dlô waji òdjimk z szasëjowégò fotoradaru”). Stądka, jak sã zdôwô, 
wzął sã zwëk nadôwaniô wszelejaczich przezwów, zdrobnieniów ë dodôwków. 

Ne pierszé są, mëszlã, nôcekawszé. Jak ju wiéta, pisze do waji Môłi Bùllmann, 
a wspòmnióny brifka mòże sã zwac Pawłã Pòcztowim. Wszëtczé przikładë są tuwò prôwdzëwé 
ë z żëcégò wzãté. Je jich téż dosc wiele. W wiesczim krómie mòże przedawac Renia Krómòwô, 
a kùpiac kòl ni np. Gùstk ze Szpëc Knérą (òsoblëwé znanczi wëzdrzatkù téż czãsto są zôczątkã 
przezwë), ë to prawie je jeden z przëmiarów dodôwkù do miona abò nôzwëska. Przezwë 
nôczãszczi bierzą sã òd tegò, gdze chtos mieszkô, czim sã zajimô abò kògò je sënã czë córką. 
I tak mómë Tómka Mlécznika (mieszkającégò za mléczarnią) Stôrégò Zdunka (chłopa 
stôwiającégò piécczi, z wielelatnym doswiôdczenim) ë jesz Zochã Fërsztową (córkã fërsztë, tj, 
lesnégò). [...] 

Z taczima przezwëskama bëło mni drãgò duńc, ò kògò jidze [...], ale doch jistnieją òne téż 
dzysô. Ë że są téż dosc szpòrtowné, mëszlã, że Kaszëbóm sã widzą. Téż ni ma sã co òbrażac, 
a jak sã jaczés kòmùs nie widzy, tej wiedno mòże wërëchtowac cos, òd czegò dostónie nowé. 
Mie mòje czësto pasëje. 

Na spòdlim: M. Bùllmann, Ò przezwach, „Pomerania”, nr 3, 2013, s. 18. 

 

Zadanié 7. (0–1) 
Òkreslë trzë zdrzódła, z jaczich mògą brac sã przezwë. 

.......................................................................................................................................................

....................................................................................................................................................... 

 

Zadanié  8. (0–1) 
Do kòżdégò słowa dopiszë synonim. 

drãgò – .......................................................................................................................................... 

sztridowac – .................................................................................................................................

Zadanié 9. (0–1) 
W kónteksce 3. akapitu òszacuj prôwdzëwòsc pòdónëch niżi scwierdzeniów. 
Pòdsztrëchnij P – jeżlë zdanié je zgòdné, F – jeżlë je niezgódné. 
 

1. Co drëdżi mieszkańc Kaszëb mô swòjã przezwã. P F 

2. Przëzwa nie zanôlégô òd wëzdrzatkù. P F 

3. Są rozmajité przëczënë nadôwaniô przezwów. P F 

 
 
Zadanié 10. (0–3) 
Napiszë scygnienié tekstu skłôdającé sã z 40 – 60 słów. 

.......................................................................................................................................................

.......................................................................................................................................................

.......................................................................................................................................................

.......................................................................................................................................................

.......................................................................................................................................................

....................................................................................................................................................... 

 

Zadanié 11. (0–20) 
Przełożë tekst na pòlsczi jãzëk. 
 
„Chtëż z nas, bãdącë môłim dzeckã, nie lëdôł słëchac rozmajitëch historiów z ùszłëch czasów, 
starkòwëch òpòwiôstków, bez znaczeniô jak wiele bëło w nich prôwdë abò straszeniô 
zmiérzającégò do ùdostaniô pòsłësznotë. A rozmielë starkòwie taczé snëc kôrbiónczi, że do 
sklepù abò na górã, nawet przë zapôlonym widze czë swiécë ze strachù nie chcało sã jic, a cëż 
dopiérkù bùten ò cemnicą. [...] A pózni samémù przëchôdałë do głowë rozmajité rojitwë, 
z jaczich bëła abò pësznô dzecnô zabawa, abò górz starszich i wënëkiwanié fifów i wëpków 
dobrze starszim znónyma metodama [...]. I tak pòmału młodi człowiek gùbił z wiekã [...] swój 
szczestlëwi swiat dzecnëch ùmëslënków i stwòrów, chtërnégò nie ògraniczała niżódnô 
nimòżnota... ” 

B. Ùgòwskô, Fantasy, „Stegna”, nr 2, 2008, s. 2–3. 
 
 

PRZEKŁÔD 

....................................................................................................................................................... 

....................................................................................................................................................... 

....................................................................................................................................................... 

....................................................................................................................................................... 

....................................................................................................................................................... 

....................................................................................................................................................... 

....................................................................................................................................................... 

....................................................................................................................................................... 

....................................................................................................................................................... 

....................................................................................................................................................... 

....................................................................................................................................................... 

....................................................................................................................................................... 

....................................................................................................................................................... 

....................................................................................................................................................... 

....................................................................................................................................................... 

....................................................................................................................................................... 

....................................................................................................................................................... 

....................................................................................................................................................... 

....................................................................................................................................................... 

....................................................................................................................................................... 

....................................................................................................................................................... 

....................................................................................................................................................... 

....................................................................................................................................................... 

 
 
Zadanié 12. (0–30) 
Wëbierzë jeden temat i napiszë wëpracowanié. 
 
Témat 1. Czë zgôdzôsz sã ze scwierdzenim, że procëmnotë sã przëcygają? Òmówi 

zagadnienié w narzeszenim do pòdónégò tekstu i jinëch tekstów kùlturë. Twòja 
prôca mùszi miec bënômni 300 słów. 

 
Roman Robaczewsczi 
Wiérzta dlô drëcha 
 

Féliks Czôrlińsczi, pòchôdający ze znóny kaszëbsczi rodzëznë, w bankù prowadzył 
rechùnkòwé ksãdżi. Robił òn na stanowiszczu rechméstra, gôdającë prosto: kalkùlatora. Dlô 
Derdowsczégò Féliks béł bliską personą. […] Bëlë òni gwësno atrakcją dlô rãkòdzejarzów, 
wisłowëch rëbôków, malarzów, mùrowników i jich pòmòcników, tej-sej òpòwiôdającë jima 
historijczi, colemało wëmëszloné. Czãsto pòtikelë sã. […] Òpòwiôdelë òni sobie znóné 
z rodzëznowëch stronów legendë i lëdowé òpòwiednie. […] To òb czas nëch kôrbiónków 
Derdowsczi dozdrzôł w Czôrlińsczim przińdnégò herojã swòji epòpeji Ò panu Czôrlińsczim, 
co do Pùcka pò sécë jachôł.  

Òbadwaji òni mielë za wiele wòlnégò czasu, a parłãczëła jich pòspólnota 
stôrokawalérsczégò stanu, bëlë òni aktiwnyma nôleżnikama Związkù Pòlsczich Kawalérów, 
chtërnégò przédnikã przez dłudżé lata béł Derdowsczi. Parłãczëłë jich téż mòcniészé wiãzë, 

taczé jak: pòchôdanié z Kaszub i kaszëbsczi jãzëk, corôz wikszô pòlskô nôrodnô swiąda, stara 
ò pòlską kùlturã i zepsëtô germaniznama pòlaszëzna.  

Derdowsczi, mającë dëszã artistë, w Czôrlińsczim pòdzywiôł sëmiennosc, akùratnosc, 
terminowòsc, a wiãc te znanczi, jaczé wëmùsziwô i ùcwierdzywô robòta w bankù. Dlô 
Derdowsczégò niezgarającégò na lëczbë, rechùnczi i finanse, béł to swiat, chtërnégò do kùńca 
żëcô òn sã nie naùcził i nie rozmiôł. Czôrlińsczégò òdbiérôł òn jakno czarzélca, chtëren letkò 
rozmieje pòsłëgiwac sã nié leno zwielëcą, co jesz bëło do pòjimniãcô dlô Derdowsczégò, ale 
nawetka taczim kùńsztã, jak òbrechòwiwanié procentów i ùkôzywanié wôrtnotë dëtka w czasu. 
Czôrlińsczégò, człowieka ùłożonégò, pòcygała nonszalancjô i beztroska Derdowsczégò. Béł òn 
zadzëwòwóny jegò letkòscą pisaniô, òsoblëwie spòsobnoscą zapisywaniô wrażeniów 
w rimòwónëch wiorstkach. Miôł òn w ùwôżanim téż jiné spòsobnoscë Derdowsczégò, np. 
wëchwëtiwaniô dobrëch stronów i słabòtów drëchów, a téż wëmëszlaniô (natëchstopach!) 
i farwnégò òpòwiôdaniô hùmòresków i nieszlachùjącëch za prôwdą historijków. Z zôzdroscą 
wzérôł òn, jak nen letkò przëjimôł swòje żëcowé niedarzënczi i w kòżdim jiwrze rozmiôł 
dozdrzec cos szpòrtownégò i wôrtnégò. Ùwôżôł òn spòsób, w jaczi Derdowsczi wëpòwiôdôł 
sã kriticzno, a równoczasno żëczno ò swòjim chlebòdôwcë.  
 

R. Robaczewsczi, Wiérzta dlô drëcha, „Pomerania”, nr 4, 2014, s. 46. 

 
 
Témat 2. Dokònôj przërównawczi interpretacji pòdónëch wiérztów. Twòja robòta 

miałabë miec co nômni 300 słowów. 
 
Aleksander Labùda 
Jeséń 
 
Lato szło ë jeséń zôs 
Do nas przëszła i sã błądzy 
I tak pò swòjémù rządzy, 
Òbnażiwô krôj nasz z krôs. 
 
Smùtnô jeséń wszãdze je. 
Dozdrzeniałé w sadach brzadë 
Czidô deszcz, czidają gradë, 
A z drzéw lëstë wicher rwie. 
 
Brace, më ju sódmi wiek 
Jesmë do snu wcyg zybóny 
Copiemë sã tak jak rek. 
 
Le czej dëcha môsz ju w se; 
Tej nasz krôj pòniewieróny 
Wstónie – żëc na wieczi mdze. 
 
A. Labùda, Jeséń, [w:] Dzëczé gãsë- antologiô kaszëbsczi pòezji (do 1990 r.), wyb. R. Drzéżdżón, G. Schramke, 

Gdiniô 2004, s. 100. 

Léón Heyke 
W jeséń 
 
Szarodny wicher pòdmùchô 
Na pòlu, przez bór i pò mòrzu, 
W pòwiéwnëch ruchenkach rowarzą, 
Pòrené chmùrë w przestwòrzu; 
Kòmùdnosc kùrzi sã szarô 
I brzedżi lata pòdmiwô 
Jak òstrów dżinie w pòtokù, 
Tak dzéń sã nocą pòkriwô. 

Ju czas nadchôdô spòczinkù 
Zwierzãta do spikù sã kładą 
I głãbòk w zemi zagrużdżą 
Za wieczny ùdbë doradą; 
Drzéwiãta w gùniach różewëch 
Do slédny brawãdë sã tulą 
I wkrótce ze stroju wëzgloné 
Do Matczi Rodë przëczulą. 

Bùrgòce wicher, szëmòce 
I chce òczennice wëbic, 
Daremné są jegò zôlotë, 
Zôkriw ni mòże wëzëbic; 
Przë pierszim słuńca promiszkù, 
Czej zymkù zaswitô swòbòda, 
Tej w przesny krôsë wëstąpi 
Do przesnégò żëcô przëroda.  

L. Heyke, W jeséń, [w:] Swiat Kaszëbsczi. Kaszëbsczé pòezje i pòdania, wst. D. Kalinowsczi, Gdiniô 2015, 
s. 135. 

 

WYPRACOWANIE 

na temat nr..................... 

Tabelę wypełnia egzaminator! 
 

  Liczba punktów Suma Uzasadnienie przyznania 0 punktów 

w
yp

ow
ie

d
ź 

ar
gu

m
en

ta
cy

jn
a 

A. 0  −  2  –  4  −  6 

 
 

B. 0  −  2  –  4  −  6 
 

in
te

rp
re

ta
cj

a 
po

ró
w

na
w

cz
a 

A. 0  –  1  –  2  −  4 

 
 

B. 0  –  3  –  6  −  9 
 

 C. 0  –  2   

 D. 0 – 1 − 2 −3 − 4   

 E. 0  –  1  −  2   

 F. 0  –  2  −  3   

 G. 0  –  2  −  4   

 H. 0  –  2  −  3   

